
 

 

page： 

K041 

條目： 

六諍本 

內容： 

『人瞋惱者結纏；……不語結、慳、嫉、諂誑、無慙、無愧、惡欲、邪見、惡性不可

制。彼不敬師，不見法，不護戒，便於眾中起如是諍，謂此鬥諍不益多人，多人有

苦，非義非饒益，非安隱快樂。』中五十二‧1 

出處： 

※參見《中阿含經》卷 52〈大品 2〉（一九六）《周那經》(CBETA, T01, no. 26, p. 753, 

c15-p. 754, a20)： 

【按：亦參 M. 104. Sāmagāma sutta.】 

佛言：「阿難！或有一人瞋惱者結纏。阿難！謂人瞋惱者結纏，彼不敬師，不見法，不

護戒，彼不敬師，不見法，不護戒已，便於眾中起如是諍。謂此鬪諍不益多人，多人

有苦，非義非饒益，非安隱快樂，乃至天人生極苦患。阿難！如是鬪諍，汝於內外見

而不盡者，為斷此諍故，汝當速求方便，學極精勤，正念正智，忍莫令退。阿難！猶

人為火燒頭、燒衣，急求方便，救頭、救衣。如是鬪諍，汝於內外見而不盡者，為斷

此諍故，汝當速求方便，學極精勤，正念正智，忍莫令退。阿難！如是鬪諍，汝於內

外見盡者，汝當重護彼心，常無放逸，欲止此諍故，如是此諍，汝斷根本。阿難！猶

人為火燒頭、燒衣，急求方便，救頭、救衣。如是鬪諍，汝於內外見盡者，汝當重護

彼心，常無放逸，欲止此諍故，如是此諍，汝斷根本。 

「如是不語結、慳、嫉、諂誑、無慚、無愧、惡欲、邪見、惡性不可制。阿難！若有

一人惡欲、邪見、惡性不可制，彼不敬師，不見法，不護戒，彼不敬師，不見法，不

護戒已，便於眾中起如是諍，謂此鬪諍不益多人，多人有苦，非義非饒益，非安隱快

樂，乃至天人生極苦患。阿難！如是鬪諍，汝於內外見而不盡者，為斷此諍故，汝當

速求方便，學極精勤，正念正智，忍莫令退。阿難！猶人為火燒頭、燒衣，急求方

便，救頭、救衣。如是鬪諍，汝於內外見而不盡者，為斷此諍故，汝當速求方便，學

極精勤，正念正智，忍莫令退。阿難！如是鬪諍，汝於內外見盡者，汝當重護彼心，

常無放逸，欲止此諍故，如是此諍，汝斷根本。阿難！猶人為火燒頭、燒衣，急求方

便，救頭、救衣。如是鬪諍，汝於內外見盡者，汝當重護彼心，常無放逸，欲止此諍

故，如是此諍，汝斷根本。」 

 



 

 

條目： 

經、律、母 

內容： 

 論戒時 中五十二‧1 

 

條目： 

律中治事 

內容： 

作說；七止諍律；（無糞棄律）責數；下置；舉；擯；根本治；驅出；不慢；治。＝＝

『不如法業，不如律業，眾亦有罪。』中五十二‧2 

出處： 

※參見《中阿含經》卷 52〈大品 2〉（一九七）《優婆離經》(CBETA, T01, no. 26, p. 

756, a8-b16)： 

【按：亦參 Vinaya, Mah. IX. 6.(1-8).】 

尊者優婆離復問曰：「世尊！若比丘眾共和合，應與君者而責數，應責數者而與君，是

如法業、如律業耶？」 

世尊答曰：「不也。優婆離！」 

尊者優婆離復問曰：「世尊！若比丘眾共和合，應責數者而下置，應下置者而責數，是

如法業、如律業耶？」 

世尊答曰：「不也。優婆離！」 

尊者優婆離復問曰：「世尊！若比丘眾共和合，應下置者而舉，應舉者而下置，是如法

業、如律業耶？」 

世尊答曰：「不也。優婆離！」 

尊者優婆離復問曰：「世尊！若比丘眾共和合，應舉者而擯，應擯者而舉，是如法業、

如律業耶？」 

世尊答曰：「不也。優婆離！」 

尊者優婆離復問曰：「世尊！若比丘眾共和合，應擯者而與憶，應與憶者而擯，是如法

業、如律業耶？」 



 

 

世尊答曰：「不也。優婆離！」 

尊者優婆離復問曰：「世尊！若比丘眾共和合，應與憶者而從根本治，應從根本治者而

與憶，是如法業、如律業耶？」 

世尊答曰：「不也。優婆離！」 

尊者優婆離復問曰：「世尊！若比丘眾共和合，應從根本治者而驅出，應驅出者而從根

本治，是如法業、如律業耶？」 

世尊答曰：「不也。優婆離！」 

尊者優婆離復問曰：「世尊！若比丘眾共和合，應驅出者而行不慢，應行不慢者而驅

出，是如法業、如律業耶？」 

世尊答曰：「不也。優婆離！」 

尊者優婆離復問曰：「世尊！若比丘眾共和合，應行不慢者而治，應治者而行不慢，是

如法業、如律業耶？」 

世尊答曰：「不也。優婆離！優婆離！若比丘眾共和合，作異業，說異業者，是不如法

業、不如律業，眾亦有罪。優婆離！若比丘眾共和合，應與面前律而與憶律，應與憶

律而與面前律者，是不如法業、不如律業，眾亦有罪。優婆離！若比丘眾共和合，應

與憶律而與不癡律，應與不癡律而與憶律者，是不如法業、不如律業，眾亦有罪。優

婆離！若比丘眾共和合，應與不癡律而與自發露律，應與自發露律而與不癡律者，是

不如法業、不如律業，眾亦有罪。 

 

條目： 

漸調 

內容： 

 出家：護身口意及命清淨；觀身覺心法，令修聖戒；觀身受心法，不念欲相應

念；……非法相應念，則隨如來教；修四禪，則隨如來住不移動；能忍一切，可應

供。中五十二‧3 

出處： 

※參見《中阿含經》卷 52〈大品 2〉（一九八）《調御地經》(CBETA, T01, no. 26, p. 

758, b1-c29)： 

【按：亦參 M. 125. Dantabhūmi sutta.】 



 

 

「若聖弟子護身及命清淨，護口、意及命清淨者，如來復調御比丘：『汝當觀內身如

身，乃至觀覺、心、法如法。』若聖弟子觀內身如身，乃至觀覺、心、法如法者，此

四念處，謂在賢聖弟子心中，繫縛其心，制樂家意，除家欲念，止家疲勞，令樂正

法，修習聖戒。阿奇舍那！猶調象師受剎利頂生王教已，持極大杖，著右肩上，往野

象所，以杖著地，繫野象頸，制樂野意，除野欲念，止野疲勞，令樂村邑，習愛人

間。如是，阿奇舍那！此四念處，謂在賢聖弟子心中，繫縛其心，制樂家意，除家欲

念，止家疲勞，令樂正法，修習聖戒。 

「若聖弟子觀內身如身，乃至觀覺、心、法如法。彼如來復更調御比丘：『汝當觀內身

如身，莫念欲相應念，乃至觀覺、心、法如法，莫念非法相應念。』若聖弟子觀內身

如身，不念欲相應念，乃至觀覺、心、法如法，不念非法相應念者，如是聖弟子隨如

來教。阿奇舍那！猶如野象從調象師，則以柔軟可愛言向，臥起、去來、取捨、屈伸

者，如是野象隨調象師教。如是，阿奇舍那！若聖弟子觀內身如身，不念欲相應念，

乃至觀覺、心、法如法，不念非法相應念，如是聖弟子隨如來教。 

「若聖弟子隨如來教者，如來復更調御比丘：『汝當離欲、離惡不善之法，至得第四禪

成就遊。』若聖弟子離欲、離惡不善之法，至得第四禪成就遊者，如是聖弟子則隨如

來住不移動。阿奇舍那！猶如野象從調象師治不移動時，不舉前脚，亦不動後脚，兩

䏶、兩脇、尾脊、頭額、耳、牙及鼻皆不動搖，如是野象隨調象師住不移動。如是，

阿奇舍那！若聖弟子離欲、離惡不善之法，至得第四禪成就遊者，如是聖弟子則隨如

來住不移動。 

「若聖弟子隨如來住不移動者，彼於爾時則能堪忍飢渴、寒熱、蚊虻、蠅蚤、風日所

逼，惡聲、捶杖亦能忍之，身遇諸疾極為苦痛，至命欲絕，諸不可樂皆能堪耐。阿奇

舍那！猶如野象隨調象師住不移動，彼於爾時忍刀、楯、矟、鉾、戟、斧、鉞、喚呼

高聲，若嘯吹螺、擊鼓、椎鐘，皆能堪忍。如是，阿奇舍那！若聖弟子隨如來住不移

動者，彼於爾時則能堪忍飢渴、寒熱、蚊虻、蠅蚤、風日所逼，惡聲、捶杖亦能忍

之，身遇諸疾極為苦痛，至命欲絕，諸不可樂皆能堪耐。 

「阿奇舍那！若聖弟子隨如來能堪忍者，彼於爾時調御、善調御，得上調御、最上調

御，得上息、最上息，除諸曲惡、恐怖、愚癡及諛諂，清淨止塵，無垢無穢，可呼可

請，可敬可重，實可供養，為一切天人良福田也。阿奇舍那！猶如野象能堪忍者，彼

於爾時調御、善調御，得上調御、得最上調御，上速疾、無上速疾，可中王乘，受食

王廩，稱說王象。如是，阿奇舍那！若聖弟子隨如來能堪忍者，彼於爾時調御、善調

御，得上調御、最上調御，得上息，最上息，除諸曲惡、恐怖、愚癡及諛諂，清淨止

塵，無垢無穢，可呼可請，可敬可重，實可供養，為一切天人良福田也。」 

 

條目： 

愚癡法 



 

 

內容： 

『愚痴人有三相：……思惡思、說惡說、作惡作，是以愚痴人說愚痴也。』 

 『現法中，身心則受三種憂苦。……若他人見已，便說其惡。……若王知者，當苦

治拷。……（見日懸高山相）我至彼惡處。』 

 後患；『惡行已，因此緣此，身壞命終，必至惡處，生地獄中，受於苦報。』中五十

三‧ 

出處： 

※參見《中阿含經》卷 53〈大品 2〉（一九九）《癡慧地經》(CBETA, T01, no. 26, p. 

759, a23-c14)： 

【按：亦參 M. 129. Baplāṇḍita sutta.】 

佛言：「云何愚癡法？愚癡人有三相愚癡標、愚癡像，謂成就愚癡人說愚癡也。云何為

三？愚癡人思惡思、說惡說、作惡作，是以愚癡人說愚癡也。若愚癡人不思惡思，不

說惡說，不作惡作者，不應愚癡人說愚癡也。以愚癡人思惡思、說惡說、作惡作故，

是以愚癡人說愚癡也。彼愚癡人於現法中，身心則受三種憂苦。云何愚癡人身心則受

三種憂苦耶？愚癡人者，或有所行，或聚會坐，或在道巷，或在市中，或四衢頭，說

愚癡人相應事也。愚癡人者，殺生、不與取、行邪婬、妄言，乃至邪見，及成就餘無

量惡不善之法。若成就無量惡不善法者，他人見已，便說其惡。彼愚癡人聞已，便作

是念：『若成就無量惡不善之法，他人見已，說其惡者，我亦有是無量惡不善之法，若

他知者，亦當說我惡。』是謂愚癡人於現法中，身心則受第一憂苦。 

「復次，彼愚癡人又見王人收捉罪人，種種苦治，謂截手、截足，并截手足，截耳、

截鼻，并截耳鼻，或臠臠割，拔鬚、拔髮，或拔鬚髮，或著檻中衣裹火燒，或以沙壅

草纏火𤋲，或內鐵驢腹中，或著鐵猪口中，或置鐵虎口中燒，或安銅釜中，或著鐵釜

中煑，或段段截，或利叉刺，或以鈎鈎，或臥鐵床以沸油澆，或坐鐵臼以鐵杵擣，或

毒龍蜇，或以鞭鞭，或以杖撾，或以棒打，或活貫標頭，或梟其首。彼愚癡人見已，

便作是念：『若成就無量惡不善法者，王知捉已，如是考治，我亦有是無量惡不善之

法，若王知者，亦當苦治考我。』如是，是謂愚癡人於現法中，身心則受第二憂苦。 

「復次，彼愚癡人行身惡行，行口、意惡行，彼若時疾病受苦，或坐臥床，或坐臥

榻，或坐臥地，身生極苦甚苦，乃至命欲斷。彼所有身惡行，口、意惡行，彼於爾時

懸向在上，猶如晡時，日下高山，影懸向在地，如是彼所有身惡行，口、意惡行，彼

於爾時懸向在上。彼作是念：『此是我身惡行，口、意惡行，懸向在上。我於本時不作

福、多作惡，若有處作惡者，凶暴作無理事，不作福、不作善、不作恐怖，所歸命、

所依怙，我至彼惡處。』從是生悔，生悔已，不賢死，不善命終。是謂愚癡人於現法

中，身心則受第三憂苦。 



 

 

「復次，彼愚癡人行身惡行，行口、意惡行，彼行身惡行，行口、意惡行已，因此緣

此，身壞命終，必至惡處，生地獄中。既生彼已，受於苦報，一向不可愛、不可樂、

意不可念，若作是說：『一向不可愛、不可樂、意不可念者，是說地獄。所以者何？彼

地獄者，一向不可愛、不可樂、意不可念。』」 

 

條目： 

智慧相 

內容： 

 反上可知  中五十三‧ 

出處： 

※參見《中阿含經》卷 53〈大品 2〉（一九九）《癡慧地經》(CBETA, T01, no. 26, p. 

762, a4-b23)： 

【按：亦參 M. 129. Baplāṇḍita sutta.】 

世尊告曰：「云何智慧法？彼智慧人有三相智慧標智慧像，謂成就智慧人說智慧也。云

何為三？智慧人者，思善思、說善說、作善作，是以智慧人說智慧也。若智慧人不思

善思，不說善說，不作善作者，不應智慧人說智慧也。以智慧人思善思、說善說、作

善作故，是智慧人說智慧也。智慧人者，於現法中，身心則受三種喜樂。云何智慧人

於現法中身心則受三種喜樂也？智慧人者，或有所行，或聚會坐，或在道巷，或在市

中，或四衢頭，說智慧人相應事也。智慧人者，斷殺、離殺、不與取、邪婬、妄言，

乃至斷邪見得正見，及成就餘無量善法。若成就無量善法者，他人見已，便稱譽之。

彼智慧人聞已，便作是念：『若成就無量善法，他人見已稱譽者，我亦有是無量善法，

若他知者，亦當稱譽我。』是謂智慧人於現法中，身心則受第一喜樂。 

「復次，彼智慧人又見王人種種治賊，謂截手、截足，并截手足，截耳、截鼻，并截

耳鼻，或臠臠割，拔鬚、拔髮，或拔鬚髮，或著檻中衣裹火燒，或以沙壅草纏火𤋲，

或內鐵驢腹中，或著鐵猪口中，或置鐵虎口中燒，或安銅釜中，或著鐵釜中煑，或段

段截，或利叉刺，或以鉤鉤，或臥鐵床以沸油澆，或坐鐵臼以鐵杵擣，或毒龍蜇，或

以鞭鞭，或以杖撾，或以棒打，或活貫摽頭，或梟其首。彼智慧人見已，便作是念：

『若成就無量惡不善法者，王知捉已，如是考治。我無是無量惡不善之法，若王知

者，終不如是苦治於我。』是謂智慧人於現法中，身心則受第二喜樂。 

「復次，彼智慧人行身妙行，行口、意妙行，彼若時疾病，或坐臥床，或坐臥榻，或

坐臥地，或身生極苦甚重苦，乃至命欲斷。彼所有身妙行，口、意妙行，彼於爾時懸

向在上，猶如晡時，日下高山，影懸向在地，如是彼所有身妙行，口、意妙行，彼於

爾時懸向在上。彼作是念：『此是我身妙行，口、意妙行，懸向在上，我於本時不作



 

 

惡、多作福。若有處不作惡者，不凶暴，不作無理事，作福、作善、作恐怖，所歸

命、所依怙，我至彼善處。而不生悔，不生悔已，賢死善命終。』是謂智慧人於現法

中，身心則受第三憙樂。 

「復次，彼智慧人行身妙行，行口、意妙行，彼行身妙行，行口、意妙行已，因此緣

此，身壞命終，必昇善處，上生天中。既生彼已，受於樂報，一向可愛、一向可樂而

意可念，若作是念：『一向可愛、一向可樂而意可念者，是說善處。所以者何？彼善處

者，一向可愛，一向可樂而意可念。』」 

 

條目： 

地、天 

內容： 

 『地獄唯有苦。……善處唯有樂。』中五十三 

出處： 

※參見《中阿含經》卷 53〈大品 2〉（一九九）《癡慧地經》(CBETA, T01, no. 26, p. 

761, a12-15)： 

【按：亦參 M. 129. Baplāṇḍita sutta.】 

「比丘！我為汝等無量方便說彼地獄，說地獄事，然此地獄苦不可具說，但地獄唯有

苦。比丘！若愚癡人或時從地獄出，生畜生者，畜生亦甚苦。」 

「世尊答曰：「比丘！善處不可盡說，所謂善處樂，但善處唯有樂。」(CBETA, T01, 

no. 26, p. 762, b25-26) 

 

條目： 

法尚應捨何況非法 

內容： 

中五十四‧1 

出處： 

※參見《中阿含經》卷 54〈大品 2〉（二〇〇）《阿梨吒經》(CBETA, T01, no. 26, p. 

764, b19-c14)： 

【按：亦參 M. 22. Alagaddūpama sutta.】 



 

 

「云何我為汝等長夜說筏喻法，欲令棄捨，不欲令受？猶如山水甚深極廣，長流駛

疾，多有所漂，其中無舡，亦無橋梁。或有人來，而於彼岸有事欲度，彼求度時，而

作是念：『今此山水甚深極廣，長流駛疾，多有所漂，其中無舡亦無橋梁而可度者，我

於彼岸有事欲度，當以何方便，令我安隱至彼岸耶？』復作是念：『我今寧可於此岸邊

收聚草木，縛作椑栰，乘之而度。』彼便岸邊收聚草木，縛作椑栰，乘之而度，安隱

至彼。便作是念：『今我此栰多有所益，乘此栰已，令我安隱，從彼岸來，度至此岸，

我今寧可以著右肩或頭戴去。』彼便以栰著右肩上或頭戴去。於意云何？彼作如是

竟，能為栰有所益耶？」 

時，諸比丘答曰：「不也。」 

世尊告曰：「彼人云何為栰所作能有益耶？彼人作是念：『今我此栰多有所益，乘此栰

已，令我安隱，從彼岸來，度至此岸。我今寧可更以此栰還著水中，或著岸邊而捨去

耶？』彼人便以此栰還著水中，或著岸邊捨之而去。於意云何？彼作如是，為栰所作

能有益耶？」 

時，諸比丘答曰：「益也。」 

世尊告曰：「如是。我為汝等長夜說栰喻法，欲令棄捨，不欲令受。若汝等知我長夜說

栰喻法者，當以捨是法，況非法耶？」 

 

條目： 

六見處 

內容： 

『所有色，彼一切非我有，我非彼有，亦非是神，如是慧觀，知其如真。所有覺、所

有想、所有此見非我有，我非彼有，我當無，我當不有，彼一切非我有，我非彼有，

亦非是神，如是慧觀，知其如真。所有此見，若見聞覺知，所得所觀，意所思念，從

此世至彼世，從彼世至此世，彼一切非我有，我非彼有，亦非是神，如是慧觀，知其

如真。所有此見，此是神，此是世，此是我，我當後世有，常不變易，恒不摩滅法，

彼一切非我有，我非彼有，亦非是神，如是慧觀，知其如真。』中五十四‧1 

出處： 

※參見《中阿含經》卷 54〈大品 2〉（二〇〇）《阿梨吒經》(CBETA, T01, no. 26, p. 

764, c15-27)： 

【按：亦參 M. 22. Alagaddūpama sutta.】 

「復次，有六見處。云何為六？比丘者，所有色，過去、未來、現在，或內或外，或

精或麤，或妙或不妙，或近或遠，彼一切非我有，我非彼有，亦非是神，如是慧觀，



 

 

知其如真。所有覺、所有想、所有此見非我有，我非彼有，我當無，我當不有，彼一

切非我有，我非彼有，亦非是神，如是慧觀，知其如真。所有此見，若見聞識知，所

得所觀，意所思念，從此世至彼世，從彼世至此世，彼一切非我有，我非彼有，亦非

是神，如是慧觀，知其如真。所有此見，此是神，此是世，此是我，我當後世有，常

不變易，恒不磨滅法，彼一切非我有，我非彼有，亦非是神，如是慧觀，知其如

真。」 

 

條目： 

聖說法 

內容： 

 『滅一切自身故說法，捨離一切漏、一切我、我所作，滅慢使故說法。』中五十四‧1 

出處： 

※參見《中阿含經》卷 54〈大品 2〉（二〇〇）《阿梨吒經》(CBETA, T01, no. 26, p. 

765, a14-26)： 

【按：亦參 M. 22. Alagaddūpama sutta.】 

世尊答曰：「比丘者，如是見、如是說，此是神，此是世，此是我，我當後世有。彼如

是見、如是說，或遇如來，或遇如來弟子，聰明智慧而善言語，成就智慧。彼或如

來，或如來弟子，滅一切自身故說法，捨離一切漏、一切我、我所作，滅慢使故說

法，彼或如來，或如來弟子，滅一切自身故說法，捨離一切漏、一切我、我所作，滅

慢使故說法時，憂慼煩勞，啼哭椎胸而發狂癡，如是說，我斷壞不復有。所以者何？

彼比丘所謂長夜不可愛、不可樂、不可意念，比丘多行彼便憂慼煩勞，啼哭椎胸而發

狂癡。比丘！如是因外有恐怖也。」 

 

條目： 

解脫所破 

內容： 

 無明，有愛，無窮生死，五下分結，我慢  中五十四‧1 

出處： 

※參見《中阿含經》卷 54〈大品 2〉（二〇〇）《阿梨吒經》(CBETA, T01, no. 26, p. 

765, c18-p. 766, a5)： 



 

 

【按：亦參 M. 22. Alagaddūpama sutta.】 

「所有比丘，此六見處不見是神，亦不見神所有，彼如是不見已，便不受此世，不受

此世已，便無恐怖，因不恐怖已，便得般涅槃，生已盡，梵行已立，所作已辦，不更

受有，知如真。是謂比丘度壍、過壍、破墎、無門、聖智慧鏡。云何比丘度壍耶？無

明壍已盡已知，拔絕根本，打破不復當生，如是比丘得度壍也。云何比丘過壍耶？有

愛已盡已知，拔絕根本，打破不復當生，如是比丘得過壍也。云何比丘破墎耶？無窮

生死已盡已知，拔絕根本，打破不復當生，如是比丘得破墎也。云何比丘無門耶？五

下分結已盡已知，拔絕根本，打破不復當生，如是比丘得無門也。云何比丘聖智慧

鏡？我慢已盡已知，拔絕根本，打破不復當生，如是比丘聖智慧鏡。是謂比丘度壍、

過壍、破墎、無門、聖智慧鏡。」 

 

條目： 

如來？？？ 

內容： 

 『彼求不能得如來所依識，如來是梵，如來是冷，如來不煩熱，如來是不異。我如

是說，諸沙門、梵志誣謗我，虛言、不真實，瞿曇御無所施設，彼實有眾生，施設斷

滅壞，若此中無我不說，彼如來於現法中說無憂。』中五十四‧1 

出處： 

※參見《中阿含經》卷 54〈大品 2〉（二〇〇）《阿梨吒經》(CBETA, T01, no. 26, p. 

766, a5-22)： 

【按：亦參 M. 22. Alagaddūpama sutta.】 

「如是正解脫如來，有因提羅及天伊沙那，有梵及眷屬，彼求不能得如來所依識，如

來是梵，如來是冷，如來不煩熱，如來是不異。我如是說：『諸沙門、梵志誣謗我，虛

妄言、不真實，沙門瞿曇御無所施設，彼實有眾生，施設斷滅壞，若此中無我不說，

彼如來於現法中說無憂。若有他人罵詈如來，撾打如來，瞋恚責數者，如來因彼處不

瞋恚、不憎嫉，終無害心。』若人罵詈如來，撾打、瞋恚責數時，如來意云何？如來

作是念：『若我本所作、本所造者，因彼致此。』言然罵詈如來，撾打、瞋恚責數者，

如來作是意。若有他人恭敬如來，供養禮事尊重者，如來因此不以為悅，不以為歡

喜，心不以為樂。若他人恭敬如來，供養禮事尊重者，如來意云何？如來作是念：『若

我今所知所斷，因彼致此。』若有他人恭敬如來，供養禮事尊重者，如來作是意。」 

 

條目： 



 

 

惡見 

內容： 

 欲不礙道  中五十四‧1 

   識常不異  中五十四‧1 

【按：「識常不異」出自 中五十四‧2，手稿所記疑為筆誤】 

出處： 

※參見《中阿含經》卷 54〈大品 2〉（二〇〇）《阿梨吒經》(CBETA, T01, no. 26, p. 

763, b3-14)： 

【按：亦參 M. 22. Alagaddūpama sutta.】 

爾時，阿梨吒比丘本伽陀婆梨，生如是惡見：「我知世尊如是說法，行欲者無障礙。」

諸比丘聞已，往至阿梨吒比丘所，問曰：「阿梨吒！汝實如是說：『我知世尊如是說

法，行欲者無障礙耶？』」 

時，阿梨吒答曰：「諸賢！我實知世尊如是說法，行欲者無障礙。」 

諸比丘訶阿梨吒曰：「汝莫作是說，莫誣謗世尊，誣謗世尊者不善，世尊亦不如是說。

阿梨吒！欲有障礙，世尊無量方便說欲有障礙。阿梨吒！汝可速捨此惡見也。」 

阿梨吒比丘為諸比丘所訶已，如此惡見其強力執，而一向說：「此是真實，餘者虛

妄。」如是再三。 

 

《中阿含經》卷 54〈大品 2〉（二〇一）《𠻬帝經》(CBETA, T01, no. 26, p. 766, c2-

14)： 

【按：亦參 M. 38. Mahā-Taṇhā sankhaya sutta.】 

爾時，𠻬帝比丘雞和哆子生如是惡見：「我知世尊如是說法：『今此識，往生不更

異。』」諸比丘聞已，往至𠻬帝比丘所，問曰：「𠻬帝！汝實如是說：『我知世尊如是說

法：「今此識，往生不更異耶？」』」 

𠻬帝比丘答曰：「諸賢！我實知世尊如是說法：『今此識，往生不更異。』」 

時，諸比丘訶𠻬帝比丘曰：「汝莫作是說，莫誣謗世尊，誣謗世尊者不善，世尊亦不如

是說。𠻬帝比丘！今此識，因緣故起，世尊無量方便說識因緣故起，有緣則生，無緣

則滅。𠻬帝比丘！汝可速捨此惡見也。」 



 

 

𠻬帝比丘為諸比丘所訶已，如此惡見其強力執，而一向說：「此是真實，餘者虛妄。」

如是再三。 

 

條目： 

識有生滅 

內容： 

 『我說識因緣故起，識有緣則生，無緣則滅。識隨所緣生，即彼緣說緣眼色生識，

生識已說眼識。……』中五十四‧2 

出處： 

※參見《中阿含經》卷 54〈大品 2〉（二〇一）《𠻬帝經》(CBETA, T01, no. 26, p. 767, 

a22-b2)： 

【按：亦參 M. 38. Mahā-Taṇhā sankhaya sutta.】 

世尊歎曰：「善哉！善哉！諸比丘！汝等知我如是說法。所以者何？我亦如是說，識因

緣故起，我說識因緣故起，識有緣則生，無緣則滅，識隨所緣生，即彼緣。說緣眼色

生識，生識已說眼識，如是耳、鼻、舌、身，意法生識，生識已說意識。猶若如火，

隨所緣生，即彼緣，說緣木生火，說木火也。緣草糞聚火，說草糞聚火。如是識隨所

緣生，即彼緣，說緣眼色生識，生識已說眼識。如是耳、鼻、舌、身，緣意法生識，

生識已說意識。」 

 

條目： 

八支斷俗事 

內容： 

 一、依離殺、斷殺；依不與取；依離邪婬；依離妄言；依無貪著；依無害恚；依無

憎嫉惱；依無增上慢、斷增上慢。』 

 二、欲如骨鏁，如肉臠，如把火炬，如大火坑，如毒蛇，如夢，如借假，如樹果；

觀之得四禪斷證。   中五十五‧2  

出處： 

※參見《中阿含經》卷 55〈晡利多品 3〉（二〇三）《晡利多經》(CBETA, T01, no. 26, 

p. 773, a27-p. 774, a17)： 

【按：亦參 M. 54. Potaliya sutta.】 

世尊告曰：「居士！聖法、律中不如是斷絕俗事。居士！聖法、律中有八支斷俗事

也。」 



 

 

於是，晡利多居士捨杖却蓋，及脫俗屣，叉手向佛，白曰：「瞿曇！聖法、律中云何八

支斷俗事耶？」 

世尊答曰：「居士！多聞聖弟子依離殺、斷殺，依離不與取、斷不與取，依離邪婬、斷

邪婬，依離妄言，斷妄言，依無貪著、斷貪著，依無害恚、斷害恚，依無憎嫉惱、斷

憎嫉惱，依無增上慢、斷增上慢。居士！多聞聖弟子云何依離殺、斷殺耶？多聞聖弟

子作是思惟：『殺者必受惡報，現世及後世，若我殺者，便當自害，亦誣謗他，天及諸

智梵行者道說我戒，諸方悉當聞我惡名，身壞命終，必至惡處，生地獄中。如是殺者

受此惡報，現世及後世，我今寧可依離殺、斷殺耶？』便依離殺、斷殺。如是多聞聖

弟子依離殺、斷殺也。 

「居士！多聞聖弟子云何依離不與取、斷不與取耶？多聞聖弟子作是思惟：『不與取者

必受惡報，現世及後世，若我不與取者，便當自害，亦誣謗他，天及諸智梵行者道說

我戒，諸方悉當聞我惡名，身壞命終，必至惡處，生地獄中。如是不與取者受此惡

報，現世及後世，我今寧可依離不與取、斷不與取耶？』便依離不與取、斷不與取。

如是多聞聖弟子依離不與取、斷不與取也。 

「居士！多聞聖弟子云何依離邪婬、斷邪婬？多聞聖弟子作是思惟：『邪婬者必受惡

報，現世及後世，若我邪婬者，便當自害，亦誣謗他，天及諸智梵行者道說我戒，諸

方悉當聞我惡名，身壞命終，必至惡處，生地獄中。如是邪婬者受此惡報，現世及後

世，我今寧可依離邪婬、斷邪婬耶？』便依離邪婬、斷邪婬。如是多聞聖弟子依離邪

婬、斷邪婬也。 

「居士！多聞聖弟子云何依離妄言、斷妄言耶？多聞聖弟子作是思惟：『妄言者必受惡

報，現世及後世，若我妄言者，便當自害，亦誣謗他，天及諸智梵行者道說我戒，諸

方悉當聞我惡名，身壞命終，必至惡處，生地獄中。如是妄言者受此惡報，現世及後

世，我今寧可依離妄言、斷妄言耶？』便依離妄言、斷妄言。如是多聞聖弟子依離妄

言、斷妄言也。 

「居士！多聞聖弟子云何依無貪著、斷貪著耶？多聞聖弟子作是思惟：『貪著者必受惡

報，現世及後世，若我貪著者，便當自害，亦誣謗他，天及諸智梵行者道說我戒，諸

方悉當聞我惡名，身壞命終，必至惡處，生地獄中。如是貪著者受此惡報，現世及後

世，我今寧可依無貪著、斷貪著耶？』便依無貪著、斷貪著。如是多聞聖弟子依無貪

著、斷貪著也。 

「居士！多聞聖弟子云何依無害恚斷害恚耶？多聞聖弟子作是思惟：『害恚者必受惡

報，現世及後世，若我害恚者，便當自害，亦誣謗他，天及諸智梵行者道說我戒，諸

方悉當聞我惡名，身壞命終，必至惡處，生地獄中。如是害恚者受此惡報，現世及後

世，我今寧可依無害恚、斷害恚耶？』便依無害恚、斷害恚。如是多聞聖弟子依無害

恚、斷害恚也。 

「居士！多聞聖弟子云何依無憎嫉惱、斷憎嫉惱耶？多聞聖弟子作是思惟：『憎嫉惱者

必受惡報，現世及後世，若我憎嫉惱者，便當自害，亦誣謗他，天及諸智梵行者道說



 

 

我戒，諸方悉當聞我惡名，身壞命終，必至惡處，生地獄中。如是憎嫉惱者受此惡

報，現世及後世，我今寧可依無憎嫉惱、斷憎嫉惱耶？』便依無憎嫉惱、斷憎嫉惱。

如是多聞聖弟子依無憎嫉惱、斷憎嫉惱也。 

「居士！多聞聖弟子云何依無增上慢、斷增上慢耶？多聞聖弟子作是思惟：『增上慢者

必受惡報，現世及後世，若我增上慢者，便當自害，亦誣謗他，天及諸智梵行者道說

我戒，諸方悉當聞我惡名，身壞命終，必至惡處，生地獄中。如是增上慢者受此惡

報，現世及後世，我今寧可依無增上慢、斷增上慢耶？』便依無增上慢、斷增上慢。

如是多聞聖弟子依無增上慢、斷增上慢也。是謂聖法、律中有八支斷絕俗事。」 

居士問曰：「瞿曇！聖法、律中但是斷俗事，復更有耶？」 

世尊答曰：「聖法、律中不但有是斷絕俗事，更有八支斷絕俗事得作證也。」 

晡利多居士聞已，便脫白巾，叉手向佛，白曰：「瞿曇！聖法、律中云何更有八支斷絕

俗事得作證耶？」 

世尊答曰：「居士！猶如有狗，飢餓羸乏，至屠牛處，彼屠牛師、屠牛弟子淨摘除肉，

擲骨與狗。狗得骨已，處處咬嚙，破脣缺齒，或傷咽喉，然狗不得以此除飢。居士！

多聞聖弟子亦復作是思惟：『欲如骨鏁。世尊說欲如骨鏁，樂少苦多，多有災患，當遠

離之。』若有此捨離欲、離惡不善之法，謂此一切世間飲食永盡無餘，當修習彼。居

士！猶去村不遠，有小肉臠，墮在露地，或烏或鵄，持彼肉去，餘烏鵄鳥競而逐之。

於居士意云何？若此烏鵄不速捨此小肉臠者，致餘烏鵄競而逐耶？」 

居士答曰：「唯然。瞿曇！」 

「於居士意云何？若此烏鵄能速捨此小肉臠者，餘烏鵄鳥當復競逐耶？」 

居士答曰：「不也。瞿曇！」 

「居士！多聞聖弟子亦復作是思惟：『欲如肉臠。世尊說欲如肉臠，樂少苦多，多有災

患，當遠離之。』若有此捨離欲、離惡不善之法，謂此一切世間飲食永盡無餘，當修

習彼。居士！猶如有人，手把火炬、向風而行。於居士意云何，若使此人不速捨者，

必燒其手、餘支體耶？」 

居士答曰：「唯然。瞿曇！」 

「於居士意云何？若使此人速捨炬者，當燒其手、餘支體耶？」 

居士答曰：「不也。瞿曇！」 

「居士！多聞聖弟子亦復作是思惟：『欲如火炬。世尊說欲如火炬，樂少苦多，多有災

患，當遠離之。』若有此捨離欲、離惡不善之法，謂此一切世間飲食永盡無餘，當修

習彼。居士！猶去村不遠，有大火坑，滿其中火，而無烟㷿。若有人來，不愚不癡，

亦不顛倒，自住本心，自由自在，用樂不用苦，甚憎惡苦，用活不用死，甚憎惡死。

於居士意云何？此人寧當入火坑耶？」 



 

 

居士答曰：「不也。瞿曇！所以者何？彼見火坑，便作是思惟：『若墮火坑，必死無

疑，設不死者，定受極苦。』彼見火坑，便思遠離，願求捨離。」 

「居士！多聞聖弟子亦復作是思惟：『欲如火坑。世尊說欲如火坑，樂少苦多，多有災

患，當遠離之。』若有此捨離欲、離惡不善之法，謂此一切世間飲食永盡無餘，當修

習彼。居士！猶去村不遠，有大毒蛇，至惡苦毒，黑色可畏。若有人來，不愚不癡，

亦不顛倒，自住本心，自由自在，用樂不用苦，甚憎惡苦，用活不用死，甚憎惡死。

於居士意云何？此人寧當以手授與及餘支體，作如是說：『蜇我蜇我耶？』」 

居士答曰：「不也。瞿曇！所以者何？彼見毒蛇，便作是思惟：『若我以手及餘支體使

蛇蜇者，必死無疑，設不死者，定受極苦。』彼見毒蛇，便思遠離，願求捨離。」 

「居士！多聞聖弟子亦復作是思惟：『欲如毒蛇。世尊說欲如毒蛇，樂少苦多，多有災

患，當遠離之。』若有此捨離欲、離惡不善之法，謂此一切世間飲食永盡無餘，當修

習彼。居士！猶如有人，夢得具足五欲自娛，彼若悟已，都不見一。居士！多聞聖弟

子亦復作是思惟：『欲如夢也。世尊說欲如夢也。樂少苦多，多有災患，當遠離之。』

若有此捨離欲、離惡不善之法，謂此一切世間飲食永盡無餘，當修習彼。 

「居士！猶如有人假借樂具，或宮殿樓閣，或園觀浴池，或象馬車乘，或繒綿被，或

指環、臂釧，或香瓔珞頸鉗，或金寶華鬘，或名衣上服，多人見已，而共歎曰：『如是

為善，如是為快。若有財物，應作如是極自娛樂。』其物主者，隨所欲奪，或教人

奪，即便自奪，或教人奪，多人見已，而共說曰：『彼假借者，實為欺誑，非是假

借。』所以者何？其物主者，隨所欲奪，或教人奪，即便自奪，或教人奪。居士！多

聞聖弟子亦復作是思惟：『欲如假借，世尊說欲如假借，樂少苦多，多有災患，當遠離

之。』若有此捨離欲、離惡不善之法，謂此一切世間飲食永盡無餘，當修習彼。 

「居士！猶去村不遠，有大果樹，此樹常多有好美果。若有人來，飢餓羸乏，欲得食

果，彼作是念：『此樹常多有好美果，我飢羸乏，欲得食果，然此樹下無自落果可得飽

食及持歸去，我能緣樹，我今寧可上此樹耶？』念已便上。復有一人來，飢餓羸乏，

欲得食果，持極利斧，彼作是念：『此樹常多有好美果，然此樹下無自落果可得飽食及

持歸去，我不能緣樹，我今寧可斫倒此樹耶？』即便斫倒。於居士意云何？若樹上人

不速來下者，樹倒地時，必折其臂、餘支體耶？」 

居士答曰：「唯然。瞿曇！」 

「於居士意云何？若樹上人速來下者，樹倒地時，寧折其臂、餘支體耶？」 

居士答曰：「不也。瞿曇！」 

「居士！多聞聖弟子亦復作是思惟，欲如樹果，世尊說欲如樹果，樂少苦多，多有災

患，當遠離之。若有此捨離欲、離惡不善之法，謂此一切世間飲食永盡無餘，當修習

彼，是謂聖法、律中更有此八支斷絕俗事而得作證。 

「居士！彼有覺、有觀息，內靖、一心，無覺、無觀，定生喜、樂，得第二禪成就

遊。彼已離喜欲，捨無求遊，正念正智而身覺樂，謂聖所說，聖所捨、念、樂住、



 

 

空，得第三禪成就遊。彼樂滅、苦滅，喜、憂本已滅，不苦不樂、捨、念、清淨，得

第四禪成就遊。彼已如是定心清淨，無穢無煩，柔軟善住，得不動心，修學漏盡智通

作證。彼知此苦如真，知此苦習、知此苦滅、知此苦滅道如真。知此漏如真，知此漏

習、知此漏滅、知此漏滅道如真。彼如是知、如是見，欲漏心解脫，有漏、無明漏心

解脫，解脫已便知解脫，生已盡，梵行已立，所作已辦，不更受有，知如真。」 

說此法時，晡利多居士遠塵離垢，諸法法眼生。於是，晡利多居士見法得法，覺白淨

法，斷疑度惑，更無餘尊，不復由他，無有猶豫，已住果證，於世尊法得無所畏，稽

首佛足，白曰：「世尊！我今自歸於佛、法及比丘眾，唯願世尊受我為優婆塞，從今日

始，終身自歸，乃至命盡。世尊！我本著白淨衣，白巾裹頭，拄杖執蓋，及著俗屣，

從園至園，從觀至觀，從林至林，遍遊行彷徉，若見諸沙門、梵志者，便作是語：『諸

賢！我離俗、斷俗，捨諸俗事。』彼諸沙門、梵志濡軟柔和，語我言：『唯然。賢晡利

多離俗、斷俗，捨諸俗事。』世尊！我於爾時，彼實無智安著智處，實無智祠，又無

智食，實無智，奉事如智慧人。世尊！我從今日，諸比丘眾及世尊弟子，此實有智，

安著智慧處，實有智祠，又有智食，實有智，奉事智慧人也。世尊！我今再自歸佛、

法及比丘眾，唯願世尊受我為優婆塞，從今日始，終身自歸，乃至命盡。世尊！我本

所信敬重外道沙門、梵志者，從今日斷。世尊！我從今三自歸佛、法及比丘眾，唯願

世尊受我為優婆塞，從今日始，終身自歸，乃至命盡。」 

佛說如是。晡利多居士及諸比丘，聞佛所說，歡喜奉行。 


